Медводдза овмöдчысь
…Зэв важысянь нин изьвасаяс волöны Висер вичкоö юрбитны Висерса Енмам öбразлы, ньöбны вичко стенмын öшалысь юрысь ичöтиктор – амулет, коді видзö налысь кöръяссö висьöмъясысь, кöинъясысь. Зэв важысянь изьвасаяс волывлöны ньöбасьны-вузасьны Нёбдінö.

1840 восянь сарлöн индöд серти Нёбдінын торжок пыдди воссьö ярманга. Ярманга восьтöмкöд йитöдын татчö волысьяслöн лыдыс нöшта на содö. Висер вичкоö, Нёбдінö изьвасаяс локтöны медся дженьыд туйöд – вöръяс пыр Помöсдінсянь петöны Висер вылö. Тайö туйыс зэв лёк. Кöра дадьяс сибдалöны пуяс костас. Турöба, чизыр кöдзыда лун-войясö унаöн кынмöны, висьмöны, а юр сюйны, шойччыны, шонтысьны да дзоньтавны дадьяс некöн!
Зэв жö важысянь нёбдінсаяс, висерсаяс ветлöны нажöткала Изьва вывса сиктъясö (Висерысь Габов овмöдчис Изьва йылö 1835 воын нин Лач пöчинöкö. – А.П.). И налы индöм туйыс сэтшöм жö сьöкыд. Висерсаяс, нёбдінсаяс шыасьöны Сторожевск вöлöстьса правлениеö, изьвасаяс – Мохча, Изьва вöлöстьясса правлениеясö и корöны Помöсдін – Висер туй костö (вöлöкö) лöсьöдны зимовка, шойччанін. Вöлöстьясса правлениеяс на нимсянь шыасьöны Вöлöгдаö, медым лэдзисны овмöдчыны сьöд вöр шöрас Лымва бокö, а овмöдчысьыслы сетісны олöм вылас му, вöр. Губернияса казеннöй палатаын корöмсö пуктöны пыдди и Сторожевскö ыстöны индöд (указ). Тшöктöны нуöдны сход, кöні кыв кöртавны, кодöс овмöдны сэтчö. Ыджыдвидзсаяс сход вылын шуисны овмöдны сэтчö Джиянысь Ыджыд Матвей Егор Поповöс. 

Сэки, 1845 воö, Джиянын орчча керкаын олісны кык Матвей Егор, и кыкнаныс Поповъяс. Öтисö нимтісны Ыджыд Матвей Егорöн, мöдсö – Ичöт Матвей Егорöн. Ыджыд Матвей Егор (сэки 65 арöса нин) гöтрасьліс кыкысь. 1843-1844 воясö тані ветлысь горнöй инженер Трапезниковлöн экспедициялы сійö вöлі туй индалысьöн. Волывліс унаысь Лымва вылö. (Казьтыштам, мый Трапезниковлы отсасян лачаöн Пугдым вомö овмöдісны Висерысь Петыр Гриша Коюшевöс да Типö сиктысь Митрей Платон Габовöс. Трапезников аддзис Висер, Ньывсьöр юяс да сылöн вожъяс пöлöнысь зарни, эзысь, ыргöн, нефть да мукöд минералъяс. 1843 воö Висер вичкоö кайліс Епим Öньö Попов. Сійö юасис джиянсалысь, висерсалысь, кöнöсь зарниыс да эзысьыс. Но найö эз висьтавны, а то пö локтасны югыд кизяяс да ставсö нуасны. – А.П.). И 1845 воö Матвей Егор Попов кайис гöтырыскöд, Евсей Устякöд, Лымваö. Накöд жö кайисны пияныс: 25 арöса Матвей, 22 арöса Тима, 17 арöса Иван, Матвейлöн гöтырыс, 24 арöса Егор Сопья, налöн пи, 2 арöса Öньö, нывъясыс: Öгаш (4 арöса), Ирина (2 тöлысся); Тималöн гöтырыс, 23 арöса Иван Анна, пиныс, Педöр (öти арöса), нылыс, Сандра (3 арöса). Овмöдчисны куим овмöсöн. Ставныс тайö воас вöліны дас кыкöн.

Матвей Егор Поповлöн воддза гöтырсяньыс пияныс, Василей (35 арöса), Ананий (27), пияныскöд (Опонькöд, Митрейкöд) да налöн гöтыръясныскöд (Аннакöд да Татьöкöд) кольччисны Джиянö.

1856 воын Лымваын олісны найö жö. Сöмын олысь лыдыс воис 23 душöдз. Матвей Егор сэки куйлöма нин кыз му улын.

Первый  поселенец
   Издавна ижемцы приезжали в Богородскую церковь помолиться и приобрести амулет, который оберегал оленей от болезней и волков. Также они приезжали  на Небдинскую ярмарку.

С 1840 года в Небдино проводятся ярмарки. Ижемцы добираются по прямой дороге через Помоздино. Дорога очень плохая, через лес. Оленьи упряжки застревают между деревьями.  Люди в дороге мерзнут, заболевают. А остановиться  на ночлег и погреться негде. 
С давних пор  жители Небдино и Вишерского куста ходили в Ижму на заработки. И для них дорога была тяжелой. Поэтому жители обращаются в Сторожевское волостное правление и в Ижемское  волостное правление с просьбой, чтобы на берегах реки Лымвы  разрешили поселение.
Волостные правления обращаются в Вологду, чтобы разрешили  поселение, и  за поселенцем закрепили землю, лес. Прошение удовлетворили .На сходе в Большелуге решают отправить туда жить Попова Егора Матвеевича,  который живет в Джияне, ему 65 лет.  Прозвище у него было  - Большой Егор. Он был проводником в экспедиции горного инженера Трапезникова. Много раз бывал на Лымве. В 1845 году  Егор Попов со своей семьей отправился на Лымву. Всего их насчитывалось 12 человек. Зажили тремя хозяйствами. 
В 1856 году  их насчитывалось уже 23 человека. Егор Матвеевич  к  этому времени уже умер.

